
UCAPAN PEMBUKA DAN PENGHARGAAN

1.  Assalamualaikum warahmatullahi wabarakatuh dan salam sejahtera.
Alhamdulillah, saya memanjatkan kesyukuran ke hadrat Allah SWT kerana
kita dapat bersama-sama hadir dalam majlis yang cukup bermakna pada

hari ini, khususnya buat anak-anak pelajar dari Parlimen Gerik.

2.  Saya ingin merakamkan penghargaan kepada Pejabat Pendidikan Daerah
Hulu Perak, Yayasan Pelajaran MARA (YPM), UniKL RCMP, Rural Capital
Berhad, para guru, ibu bapa serta semua pihak yang telah menjayakan

program ini.

3. Saya melihat program seperti ini bukan sekadar sebuah program
pendidikan, tetapi merupakan satu bentuk pelaburan bersama untuk
membina masa depan anak-anak kita. Pendidikan tidak boleh digerakkan
oleh satu pihak sahaja. Kerajaan, sekolah, ibu bapa, komuniti dan sektor
korporat perlu bergerak bersama untuk memastikan tiada anak yang tercicir

daripada arus kecemerlangan.

PERANAN MARA: MEMPERKASA PENDIDIKAN DAN TVET

4. Sebagai sebuah agensi yang diberi mandat untuk memperkasakan
sosioekonomi Bumiputera, MARA sentiasa melihat pendidikan sebagai asas

penting untuk mobiliti sosial dan pembentukan generasi masa hadapan.



Kita mahu anak-anak Bumiputera bukan sahaja mempunyai pencapaian
akademik yang baik, tetapi juga mempunyai kemahiran, daya saing,

kreativiti, disiplin dan keberanian untuk meneroka peluang baharu.

Sebab itu MARA memberi perhatian kepada dua laluan utama, iaitu
kecemerlangan akademik dan Pendidikan dan Latihan Teknikal dan
Vokasional (TVET). Kedua-duanya bukan laluan yang berbeza dari seqi

nilai, tetapi saling melengkapi dalam membina tenaga kerja masa hadapan.

Dunia pekerjaan hari ini berubah dengan begitu pantas. Kecerdasan buatan
(Al), automasi, teknologi digital dan keperluan industri baharu sedang
mengubah jenis pekerjaan dan kemahiran yang diperlukan. Justeru, anak-
anak kita perlu disediakan bukan sahaja untuk pekerjaan hari ini, tetapi

untuk pekerjaan masa hadapan.

Melalui ekosistem pendidikan MARA yang merangkumi Institusi Pendidikan
MARA (IPMA) dan institusi TVET MARA, kita mahu membuka lebih banyak
laluan kepada anak-anak untuk mengenal potensi diri dan memilih bidang

yang sesuai dengan minat, kebolehan serta keperluan industri.

TUJUAN PROGRAM DI GERIK

Dalam konteks Parlimen Gerik, saya melihat dua inisiatif YPM pada hari ini

sebagai sangat signifikan.



10.

11.

Pertama, Program Tuisyen Pintar YPM @KKDW, yang memberikan
bimbingan tambahan kepada pelajar SPM agar mereka lebih bersedia

menghadapi peperiksaan dan meningkatkan pencapaian akademik.

Kedua, Program Selangkah ke Universiti (SKU) yang membuka ruang
kepada pelajar dan guru-guru untuk mengenali dengan lebih dekat pilihan
pendidikan tinggi, IPMA dan laluan TVET MARA.

Apa yang kita mahu ialah supaya anak-anak di Gerik tidak merasakan
bahawa lokasi mereka menjadi batas kepada impian mereka. Jauh di mata

bukan bermakna jauh daripada peluang.

Sebaliknya, dengan adanya program seperti ini, kita mahu memastikan
maklumat, bimbingan dan peluang pendidikan sampai kepada anak-anak di
kawasan luar bandar. Inilah yang kita maksudkan dengan usaha merapatkan

jurang pendidikan dan memperluas akses kepada peluang.

PENGHARGAAN KEPADA SUBSIDIARI MARA

12.

13.

Saya juga ingin merakamkan penghargaan kepada UniKL RCMP dan Rural
Capital Berhad atas sokongan dan sumbangan yang diberikan kepada

program ini.

UniKL RCMP antaranya memberikan sokongan di Parlimen Gerik dengan
menaja sebanyak RM120,000 bagi 3 pusat Program Tuisyen Pintar di
MRSM Gerik, Lenggong dan Pengkalan Hulu melibatkan 300 pelajar, di
samping RM20,250 bagi pelaksanaan Program Selangkah Ke Universiti.



14.

15.

Manakala Rural Capital Berhad pula menyumbang RM40,000 bagi 1 pusat
Program Tuisyen Pintar di SMK Batu 4 melibatkan 100 pelajar, selain
RM20,250 bagi program SKU.

Sumbangan seperti ini membuktikan bahawa agenda pendidikan merupakan
tanggungjawab bersama. Saya berharap lebih banyak pihak korporat dan
subsidiari MARA terutamanya akan tampil menjadi rakan strategik dalam
memperluas peluang pendidikan kepada anak-anak, khususnya mereka

yang memerlukan.

PESANAN KEPADA ANAK-ANAK GERIK

Anak-anak yang saya kasihi,

16.

17.

18.

Jangan pernah merasakan bahawa tempat kita bermula menentukan sejauh
mana kita boleh pergi. Latar belakang bukan penentu masa depan. Yang
menentukan masa depan ialah usaha, disiplin, ilmu dan keazaman untuk

terus maju.

Sepuluh tahun dari sekarang, saya mahu melihat anak-anak yang berada di
dalam dewan ini kembali ke Gerik sebagai jurutera, doktor, saintis, akauntan,
usahawan, profesional, pakar teknologi, tenaga mahir TVET dan pemimpin

negara.

Tetapi untuk sampai ke sana, cita-cita sahaja tidak mencukupi. Cita-cita
mesti disusuli dengan usaha. Impian mesti disertai dengan disiplin. Dan

kejayaan mesti dibina dengan ketekunan.



19. Ingatlah satu perkara:

“Imu menyalakan impian, kemahiran membentuk kepakaran dan

kecekalan mengubah cita-cita menjadi kenyataan.”
Jadi, rebutlah peluang yang ada pada hari ini. Bertanyalah kepada guru,

pegawai dan institusi yang hadir. Kenali bidang yang sesuai dengan diri dan

jangan takut untuk memasang impian yang besar.

PENGHARGAAN KEPADA GURU

20. Dalam kesempatan ini, saya turut merakamkan penghargaan kepada guru-
guru yang tidak pernah jemu memberikan sokongan kepada anak-anak

pelajar.

21. Guru bukan sahaja menyampaikan ilmu, tetapi membentuk keyakinan dan
karakter anak-anak. Ibu bapa pula menjadi sumber kekuatan yang sentiasa

berada di belakang mereka.

22. Kepada para pelajar, hargailah pengorbanan ibu bapa dan guru dengan
memberikan yang terbaik dalam pelajaran. Kejayaan anda nanti adalah

hadiah yang paling bermakna buat mereka.



PENUTUP DAN LAFAZ PERASMIAN

23.

24,

25.

Saya berharap Program Tuisyen Pintar YPM @KKDW dan Selangkah ke
Universiti YPM (SKU) ini akan terus diperluas dan memberi manfaat kepada

lebih ramai anak-anak Bumiputera di seluruh negara.

Semoga usaha yang dilaksanakan pada hari ini menjadi titik tolak kepada
lebih banyak kejayaan anak-anak Gerik dan seterusnya melahirkan generasi
Bumiputera yang berilmu, berkemahiran, berdaya saing dan mampu

menyumbang kepada pembangunan negara.

Dengan lafaz Bismillahirrahmanirrahim, saya dengan sukacitanya
merasmikan Program Tuisyen Pintar YPM @KKDW dan Selangkah ke
Universiti YPM (SKU) Parlimen Gerik Tahun 2026.

Sekian, terima kasih.

Wabillahi taufiq walhidayah, wassalamualaikum warahmatullahi
wabarakatuh



MAKLUMAT TAMBAHAN

PENERIMA MANFAAT PROGRAM & BANTUAN YPM PARLIMEN GERIK

1.  TAHUN 2025

BIL PROGRAM JUMLAH (RM) ;g&b’:i
1 TUISYEN PINTAR YPM 114,000.00 300
4 | PROGRAM LATIHAN & KEPIMPINAN YPM 26,246 1,131
5 SKIM BANTUAN PERSEKOLAHAN 186,040.00 1,831
6 SKIM ANAK ANGKAT 70,200.00 39
7 HALA TUJU ORANG ASLI 10,000.00 100
JUMLAH KESELURUHAN 455,054.00 5,221
2. TAHUN 2026 (SETAKAT OGOS)
BIL PROGRAM JUMLAH (RM) F\’jlliji\ﬂ:l‘:i
1 TUISYEN PINTAR YPM 160,000.00 400
2 SELANGKAH KE UNIVERSITI 40,500.00 600
3 SKIM BANTUAN PERSEKOLAHAN 195,620.00 1,935
4 SKIM DANA EHSAN PENDIDIKAN (TUNAI) 31,500.00 48
5 SKIM DANA EHSAN PENDIDIKAN (LAPTOP) - 40
6 SKIM ANAK ANGKAT 70,200.00 39
JUMLAH KESELURUHAN 497,820.00 3,062




